
Haitz barrutik historiarako begiradak 

Ehun haitzulo artifizial baino gehiago dago Trebiñun eta Arabako Mendialdean, historia bereziaren lekuko izan direnak mendetan. 

Jon Rejado 

Ekialdetik mendebaldera. Gaubeatik Arabako Mendialdera. Ehun haitzulo artifizial baino gehiago daude Araban, garai bateko gertaeren berri ematen dutenak. Haitzean landutako 127 koba topatu dituzte ikertzaileek, eta horietako gehienak esparru zehatz batean biltzen dira. Trebiñu eta Arabako Mendialdean. Bertan 102 koba dago, hain zuzen ere. Mendetan gizakien joan etorrien lekuko izan dira. Epipaleotikoko arrastoak topatu dira tokiz zehatz batzuetan, baina gehienak VI. mendekoak dira, eremitek bertara bizitzera joan zirenekoak. 

Baroja, Baxauri, Paritza, Urarte, Albaita... Koba artifizialak dituzten herrien zerrenda luzea da. Garrantzitsuenak hiru dira, ordea. Faidu, Lañu eta Markiz. Hiru herri horien artean hiruki bat osotzen dute. Herritar, ikertzaile eta bisitarien harridura piztu duen hirukia. Euskal Herriko Kapadozia goitizena jarri diote. Ibilaldi politak egin daitezke Arabako txoko ahaztu horretan haitzuloen arrastoa jarraituz, horietako asko mendian bakartuta baitaude. Haitzulo artifizialak: Erlojiozkotasun-guneak Araban liburua, Armando Llanosek idatzitakoa, lagun bikaina da bertan aise mugitzeko. 

Kobazuloak ohikoak dira Euskal Herrian, baina txoko horretan daudenak bereziak dira. Eskuz sortu zituzten bertako garai bateko biztanle batzuek, ermitauek. Albaitan dagoen Montico de Charratu-n epipaleolitikoko arrastoak aurkitu zituen Joxe Miel Barandiaranek, haitz baten babespean. V. mendean hasi zen egungo irudia sortzen. Elizako hierarkia handikia bihurtzen hasia zen, eta erkidego erlijioso batzuek ez zuten hori onartzen. Sorrerako irizpide erlijiosoetara jo zuten orduan askok egoerari aurre egiteko. Herrietatik baztertutako txokoetara jo zuten, eta aurretik aipatutako herriak baldintza horiek betetzen zituen. 

Arabako txoko horretan VI. menderako haitzulo artifizialak zeuden, ikertzaileek ondorioztatu dutenaren arabera. Haitz biguna dago txoko horretan, eta tresneria egokiarekin aise zulatu zituzten gelak egiteko. Markak ikusten dira paretetan gaur egun ere. Hiri moduko bat sortu zen orduan, erabilera ezberdinak zituzten kobak eginez. Elizak ziren koba batzuk. Oin ezberdinetako elizak dira gainera: abside bakarrekoak, kontrajarritako absidekoak eta beste egitura baten arabera egindakoak. Joera arkitektoniko ezberdinak sumatzen dira bertan. Etxebizitzak ere badaude kobazuloen artean. Biztanle bakarra edo bi hartu izan zituzten horiek, bertan topatutako kamainek erakusten dutenez. 

Koba gehienak lur-arrasean dauden arren, lurretik metro askotara egindakoak ere badaude. Kobazuloen gunera gerturatzean ikus daitezke, leihoen moduan baitaude haitz erdian. Koba horietako batzuk multzoka agertzen dira. Beste batzuk, berriz, bakartuta. Horien erabilera zehazteke dago. Muturreko bakartientzako guneak, behin-behineko erabilera zuten gelak, zigor-gelak, biltegiak... 

Eremitek VIII. mendearen lehen erdian utzi zituzten kobazuloak. Ez dago jakiterik zergatik gertatu zen hori. Ordutik aurrera beste hamaika erabilera izan zituzten historian. Musulmanen inbasioaren garaian berriro erabili zituzten. Garai horretakoak dira koba askotan dauden nekropoliak. Babeslekuak ere izan ziren hainbatetan, eta biltegi moduan erabili izan zituzten. Erabilera bakoitzak aldaketak behartu zituen kobaren egituran. Garai bateko kobazuloen irudia zein zen nekez jakin daiteke, jatorrizko gelan aldaketak egin baitziren urteek aurrera egin ahala. 

Koben erabilera orain dela gutxira arte mantendu da. Artzainek artaldea gordetzeko erabili izan dituzte azken hamarkadetan. Guda Zibilaren ostean ere etxebizitza izaera berreskuratu zuten kasu askotan. Faiduko gobetan bizi izan zen emakume bat gogoratzen dute oraindik inguruko herrietako bizilagun batzuk. Natalia zuen izena, eta hainbat seme-alaba izan zituen bertan. Keak belztutako paretek hotzari aurre egiteko suen lekuko dira. Gerora ere bisitari asko izan dituzte kobek, bain ez dute behar besteko errespetua izan txoko magiko horrekin. David x Natalia moduko markak ikus daitezke bertan. Datozen mendetan gure gizartearen lekuko izango al dira? 

FAIDU. Faiduko hegoaldean daude kobak, Kamen errekaren bi aldeetan. Herrira gerturatu ahala koba azpimarragarrienetako bat ikus daiteke, Haitzeko Andre Mariaren baseliza. Garai batean haitzean zulatutako elizaren aurrean eraiki zen aipatutako baseliza. VI. edo VII. mendekoa da hasiera batekoa, eta gaur egun elizkizunak egiten dira bertan bost aldiz urtean. Hori dela eta Euskal Herriko kristau erlijioaren gune zaharrenetako bat da. Faiduko biztanleek zaintzen dute txoko hori, eta bertara joan nahi dutenek eliza irekitzeko eskatu behar dute. 

Bertara igotzean haitzak eta eraikinak nola egiten duten bat ikusi daiteke. Bi solairukoa da. Lehen solairuan eliza dago, garai batekoarekin hainbat ezberdintasun dituen arren. Haitzean landutako erretaula da azpimarragarriena, eta Haitzeko Andre Mariaren eskultura dago bertan. Habeartearen ezkerraldean garai bateko elizaren bi gelak mantentzen dira. Pontea dago gela batean, eta toki hori bataiategi bezala erabili zela agerian uzten du. Bestean nitxo-aldare bat dago horman. Hamabi metro luze, sei metroko zabalera eta lau metro baino gehiagoko altuera du gela nagusiak. Goiko solairuan labar eliza dago, eta garai batean egin zuten bezala mantentzen da. Apur bat hondatuta dagoen arren ezaugarri guztiak ikus daitezke, paretan egindako marrazkiak eta guzti. Elizaren teilatuan beste koba bat dago, eta pasabide baten laguntzarekin joatea dago. 

Baselizaz gain beste koba multzoak daude Faidu inguruan. San Julian eta San Migel haitzuloak haranaren eskuinaldean daude. Bi ate ezberdinetatik sartzea dago bertan, bi kobak elkartuta baitaude. Ateetan kobak ixteko erabiltzen zuten sistema antzeman daiteke gaur egun ere. San Julianekoa da bietan handiena, eta izan zuen erabilera erlijiosoaren zantzuak daude. Kruziakoa da hirugarren koba gunea, eta Haitzako Amabirjinara joateko bidearen ezkerraldean dago. 

LAñU. Haran txiki batean dago kokatuta Lañu, izen bereko errekak bitan zatitzen duen haranean. Bertara sartzean ikusten dira kobak bi aldetan. Hogeita hamaika koba daude bertan, bi multzo nagusitan banatuta. Herrira gerturatu ahala Gobak errepidearen ezkerraldean daude eta Santorkaria eskuinaldean. 

Goben artean bi dira azpimarragarrienak. Labar elizak dira biak, baina ezberdintasunak daude elkarren artean. Horietako bat erditik dago moztuta gaur egun, luzeran. Oinaren forma laukizuzena da eta erraz ikusten dira bi aldetan zituen ganga kontrajarriak. Absidea ere deigarria da, parpain-arkuen gainean baitago. Apur bat hegoalderako bigarren eliza dago. Aurrekoa baino hobeto mantentzen da, lur-jauzi batek aurrealdeko horma desagerrarazi duen arren. Zoruan hilobi asko mantentzen dira, eta paretetan grafiti erlijiosoak. 

Santorkaria gunean hemezortzi koba daude. Elizak eta etxebizitzak aurkitzen dira horien artean. Horietako batzuetan garai bateko berezitasunak nabaritzen dira. Atearen gainean ildaxkak ikus daitezke, euria egiten zuenean haitzean behera egiten zuen ura barrura ez sartzeko. 11, 12 eta 13 kobak dira ikusgarrienak, ordea. Zati batzuk erori diren arren elkarren artean lotuta daude, eta garai batean izan zuen handitasuna nabaritu daiteke. Hamar bat gela izan zituen garai batean, baina egun bizi duten egoerak ez du uzten izan zuten erabilera zehaztea. Bi eliza, biltzeko gelak, horma-zuloak, leiho bikoitzak... Bertara gerturatzen den oro harrituta geldituko da haitzuloen handitasunarekin. 

MARKIZ. Haran txiki batzuk inguratzen dute Markiz. Harrizko hormaz eta monolitoz josita daude, eta bertan kobazulo sorta polita dago bilduta. Bost gune ezberdinak daude. Elizaren atzealdean bertan dago horietako bat. Aurreko herrietakoekin alderatuta ez dira bereziki ikusgarria, baina bestelako altxorrak dituzte bertan. Bi baxuerliebe ditu koba batek, handiak biak. Zaldi gainean eserita agertzen da bat, mailu itxurako objektu bat eskuan duela. Otoi egiten duen gizaki bat ageri da bigarren baxuerliebean. Epona, jatorri zeltarra duen jainkosarekin, lotu izan dituzte irudiak azken ikerketetan. Eskultura multzoa erromatarren azken garaikoak dira. 

Larrea koba multzoan, ekialderako bidea hartuz, txoko magiko bat ikustea dago, Peña del Castillo. Gaztelu bat eraiki zuten monolito handi horretan orain dela mende asko, eta oraindik pareta batzuk ikus daitezke. Gazteluaren baitan hainbat gela egin ziren haitzean bertan. Ur biltegia izan zitekeena da horietako bat, behealdean dagoena. Beste gela batera joateko eskailerak hasten dira bertan. Haitz horretan egindako indusketetan XII. mendeko hondarrak ikusi dira, eta, horien azpian, protohistoriakoak izan daitezkeenak. 

San Salvador, Txarronda eta Askanako basoak dira gainerako koba multzoak. Herriaren inguruan ibilaldi bat egiteko eskaintza egiten dute, kobazuloak zein inguru berezi hori ezagutzeko. 

Baita Haitzulo artifizialak: Erlijiozkotasun-guneak Araban liburuak ere, Armando Llanosek idatzita eta Eusko Jaurlaritzako Euskal Kultura Ondarearen Zentroak argitaratuta. 

